
Ш е т а у д а н ы н а — 7 0 ж ы л 

Шет ауданының құрылуы туралы архив 
«1928 жылдың 17 январында Қ у , 
Қызылтау, Шет болыстықтарының 

бөлі г інен Шет ауданы құрыл ған» де ген 
мәлімет бередг. Ауданның құрылуы туралы 
бұдан да анығырақ мәліметті Тайбектің Ома-
рының естелігінен кездестіреміз. Өлкісі 1928 
жылы 3 қаңтарда Орталық Комитеттің Кали-
нин қол қой ған, болыстықтарды таратып, 
аудандар құру туралы қаулысы шыққанын, 
іле 17 қаңтарда К а з Ц И К - т і ң де қаулысы 
жеткенін айтады. 1928 жылдың 10 мамырын-
да 22 болыс Қарқаралы округі таратылды. 
Жаңа құрылған Шет ауданына Қызылтау, 
Нұра, Ақшатау, Шет, Сарыбұлақ болыстық-
тары кірген. Осы тұста бұрын Әулие атаға 
берілген Мойынқұмның 5 старшын елі Шет 
ауданына қайтарылды. Сол кездег і ел 
жақсылары Бес ата елінің ешқайсысына 
бұрмай, ру таласына салмай жаңа аудан-
ның атын Шет деп атауға ұйғарым жаса-
ған . Аудан территориясы тер іст і кте 
Спасск іден басталып, оңтүст ікте Шу 
өзен і , А қ с ү й е к п е н шектелген . Яғни, 
ертедег і ж ү з д і к , т а й п а л ы қ шекара 
бөліктерінің негізі сақталған. 

Шет а у д а н ы н ы ң ал ғашқы басшысы, 
аудандық партия комитетінің I хатшысы бо-
лып Сейілхан Досмахов, атқару комитетінің 
төрағалығына Қасен Жанқашев, жауапты 
хатшылығына Қасен Бодықұлы сайланды. 

Көшпелі еддің алғашқы қөшпелі ауданы 
киіз үйлі кеңсемен көшіп жүрген. Ауданның 
алғашқы құрылу рәсімі Қайрақты өзенінің 
бойындағы Балқаш жайлауында маусым ай-
ының 5-10 шамасында өтіп, одан көшіп Кер-
бетегеге, Толағайға жылжып қонған. Осы То-
лағай тауының баурайында ірі байларды 
тәрк ілеу ж ү р г і з і л д і . Аудан бойынша 
тәркілеуге 16 бай іліккен. Кәмпескеге атақ-
ты к ү й ш і , көне өнерд і кей ін г і ұ р п а қ қ а 
дәр іптеуші А қ қ ы з д ы ң әкесі Құлатайдың 
Ахметі де іліккен. Адамбай-Тұрсын тұқымы 
Кәріғұлдың өзінен 12 мың жылқы айдап алын-
ды. Сан мың жылқысын 300-ден бөліп, Бет-
паққа шы ғарып ж іберген Қыдырбайдың 
Түсібінің малын ұсақ -түйекке араздасқан 
ағайындары үкімет адамдарына көрсетіп 
б е р г е н . А қ б ұ з а у б а й д ы ң 10 мың қ о й ы 
тәркіленіп, Шу бойына айдатып жіберген 
300-ден аса түйесі алынған. 

Кәмпескелеу нау қаны ел іш індег і 
коммунистердің ықтиярымен жүретін еді . 
Шет а у д а н ы н ы ң к о м м у н и с т е р і н і ң көб і 
көршілес а ғылшын кен іштер інде жұмыс 
істеген Қызылтау болысынан шыққандар 
болып, олар бай малын бүйтіп сыпыра беру-
ге қарсы болған. Мұның арты аштыққа апа-
руы мүмк ін д е г е н қау іп айтып , 
Дөлмағанбеттің Тұңғышбегі бастаған олар 
байларды тәркілеуге бермеуге тырысқан. 
Тәркілеу тізіміне іліккен Асанбек-Қарабектің 
малын кешеп малшы-коммунист Әйеш Иман-
баев олардың өткен тұстағы жоққа жана-
шырлы ғын д ә л е л д е п , «300 жыл қы үшін 
кәмпескелей берсек қазақта жан қалмайды» 
деп бермей қалған. 

Осы тұста аудандық милиция бөлімінің 
басты ғы Қарқаралыдан уақытша келген 
Ысқақ Сапатаев деген азамат болған. 

Осы жазда жаңа құрылған Шет ауданы-
ның түпкілікті қоныстебер жерін іздеу бас-
талды. О к р у г т е н өк іл рет інде келген 
Әбдірахман Түсіпбековтің жанына Т.Дәлма-
ғанбетұлы, С . С ы з д ы қ о в , А .Нақыпұлы, 
Э.Иманбайұлы, Қ.Ордабайұлы еріп, аудан 
территориясын аралап шығып, әзірге қолай-
лы орын ағылшындар тастап кеткен Қызы-
леспе кеніші мен оған жа қын Адамбай-
Тұрсын ауылдарының қыстақтарын аудан екі 
жыл қыстап шықты. 1929 жылдың жазында 
киіз кеңселі аудан Арқаға жылжып қонып, 
Шет шоқы тауының терістігін жайлады. Бұл 
жер күні бугінде Аудан қонған аталады. Осы 
жерде тұңғыш рет аудандық той өткізілген. 

Осы жылы аудандық партия комитетінің 
басшылығына Шәріп Нұрмағанбетов 
келд і . Ол к іс і аудан орталы ғының 

қазіргі Аюлы баурайына келіп қоныс тебуіне 
көп еңбек сің ірген. 

1930 жылдың мамырында аудан орта-
лығы Аюлы тауының баурайы, Нұра өзенінің 
жағасы болып бекітіліп, алғашқы құрылыстар 
жүрг із іле бастады. Бұл жұмыстар ға жер 
аударылып келген байлар пайдаланылды. Ең 
алғашқы құрылыс НКВД үйінің фуңдаментіне 
тас үюден басталды. Техника ж о қ , негізінен 
қол күшімен жүргізілген құрылыс жұмыста-
ры баяу жылжыды. Әйтсе де істелген жұмы-
стардың сапасы өтежақсы болған. 70-жыл-
дары сонда салын ған үйлердің к ірп ішін 
бұзғанда сол қалпында бүтін шығып, іске 
жарап жатты. 

Осы жылдары әйгілі революционер, Лена 
қырғынына қатысқан Угар Жәнібеков Шет 
ауданыыда қызмет істеп, аудандық тұтыну 
қоғамын басқарды. 

Ұлы кәмпескеден кейін іле басталған 
жайлауға көшуге шектеу салу 1930 жылы 
елдің малды жаз шыға тер іст і кке , сонау 
Ақмопа аса көшуіне бір жола тыйым салумен 
аяқталды. Мұның өзі онсыз да азайып бара 
жатқан мал басының күрт кемуіне себеп бол-
ды. Бұдан, әсіресе, малы көп Керней елі қат-

ты зардап шекті. Белгілі ақын Түсетайдың «Са-
рыарқа, са ғындым ғой жайлауыңды» деген 
өлеңі осы тұста шыққан. 

1930 жылы әйел теңдігін желеу еткен Қызыл 
отау соты құрылып, оның басшылығына Омар 
Тайбекұлы тағайындалды. Аудандық халық 
соты больіп Біләл Нағызбаев деген Қарқаралы-
ның жіг іт і , ГПУ бастығы болып Чекмарев деген 
қарт жұмысшы істеді. 

Осы жылдың қысында аудандық партия 
комитеті мен атқару комитеті Құмжондағы Жа-
н ғұтты шешенн ің үйін қыстап , ауданды қ 

мекемелердің біразы Қызылеспеде қалып қой-
ды. Мекеме қызметкерлері Аюлы баурайындағы 
қ ы с т а қ т а р ғ а бөлін іп орналасып, бір үйде 
бірнеше отбасы сыйысып қыстап шықты. 

20-жылдардың аяқ шенінде Қазақстанда 
етек алған әкімшілік, үркіту-қорқьтту, аймақтық 
көсемдік тәсілі 30-жылдары шырқау шегіне 
жетт і . Қазақстанды билеген Голощекин ұлы 
далада «Кіші октябрь» өткізу керек деп соғып, 
Сталинге «Қазақты қасы қпен тамақ ішуге 
үйретіп жатырмын» деп мақтанды. Осы саясат-
тың кесірінен 1928 жылғы 47 миллион бас мал-
дан 1931 жылы 3 миллион ғана қалды. 

Шет ауданында 1923 жылы құрылған ең алғ-
ашқы Бозшакөл қарапайым кооперативі 1928-
29 жылдары мойынсерікке ауыстырылып, іле 
колхоз болды. Міне, осы тұста құлаққа (кулак) 
тарту бастадды. Құлаққа тарту ұлт аймақтарын-
да 2-3 процент болып белгіленсе де іс жүзінде 
10-15 процент, сайлау құқығынан айырылғаңдар 
15-20 процентке жетіп, халықтың 30-35 проценті 
зардап ш е к т і . 1928 жылы аса ірі 16 бай 
тәркіленсе, енді құлаққа тартылғандарда шек 
болмады. 

Жогарғы орындар салықтың түр-түрін ойлап 
тауып жатты. Егін салып көрмеген елге шама-
дан тыс астық салығы, құс ұстап көрмеген 
жұртқа жұмыртқа салығы түсіп, оны өтеу үшін 
халық қолда бар малын су тег ін ге беруге 
мәжбүр болды. Шет ауданында әрбір үйге 150-
ден 500 басқа дейін мал өткізетін салық салын-
ды. Халық басына түскен қасіреттен есінен тан-
ды. Аудан халқының қолыңда 80 мың бас ірі 
қара болса, оған 120 мың мал тапсыру салығы 
бекітілді. 

«Көшпенді ел XX ғасырда өмір сүруге тиіс 
емес» деп со қ қан қарулы баскесерлер дала 
кезіп, зорлық-зомбылық жасады. Момын елдің 
қаны судай төгілді. 

Ел сөзін ұстанып, елге пана болған азамат-
тарды қуғындау басталды. Белсенділерді шене-
ген, теріс қылықтарын әшкере еткен Диа қажы, 
Бабас ақын, Ғаббас, Оқа ақындар әртүрлі жа-
ламен атылып кетті. 1916 жылы халықты патшаға 
солдат бермеуге шақырған молда Күмісбек 
ақын да елден қашып, ақыры атылып тынды. 
Елді көне мәдениетінің үлгілерінен жұрдай ету 
көзделді. Белгілі ақындармен қатар Арқаның 
философиялық ой ға толы, сез імге тән куй 
иелерінің өкілдері қарауылға ілікті. 

Өлкелік партия комитетінің хатшысы Т.Го-
людов «Колхоздастыру кезең ін тездету үшін әр 
жерде 15-20 адамды атып тастауға болады» 
деген нұсқау берді. Сөйтіп, онсыз да барынан 
айырылып отырған халықты қанды қырғынға 
ұшыратуға жол ашты. Шет ауданының ГПУ бас-
тығы болып үш кластық білімі бар, ел арасында 
Шишов деген атпен белгілі Н.Сычев тағайын-
далды. Сычевті Шетке аттандырып тұрып опер-
сектор бастығы Бак байлар мен дінбасылар, 
ақындар сөзі өтімді болған ауданға барғанда 
аяусыз болуын, ойланбауын талап еткені тура-
лы деректер архивте сақталған. Шала сауатты 

Сычевке осы сөз де жеткілікті болып, ол қанды 
ісіне кірісіп кеткен. 
1931 жылы елді аштық жайлай бастады. 

«Нұрлы болашаққа» жетпей құритыны 
на көзі жеткен ел толқи бастады. Алғ-

ашқы толқу ауданның бірінші орталығы Қызы-
леспе маңында болды. Осы оқиғалардың бел 
ортасында болған Аманбек молда жазалаушы 
отрядтың тез ж е т к е н і н , сол жерде 
көтерілісшілер ретінде 16 адамның тізімі жаса-
лып, тұтқынға алынғанын айтады. Тұтқынға алы-
нғандар Бапы тауына дейін жаяу айдалып, киіз 

үй түрмеге қамапған. Сол жерде ГПУ бастығы 
Сычев ауатком төрағасы Қарағанды Тайбеков 
бастаған басшылар келіп, «Көтерілісшілер аты-
сты, қарсыласты, активті ұрып-соқты» деген 
жалған акт жасап, орысша хат танымайтын ком-
сомолдарға қол қойдырып, ауыр жазаға кескен. 
Сол түні 6 адамды «Қарқаралыға жөнелтеміз» 
деген желеумен алып шығып, атып, жаралыла-
рын қайламен соққылап өлтірген. Ертеңіне қал-
ғандарын айдап Бүркітті тауының етегіне жет-
кенде сол жерде атылып жатқан тағы да алты 
адамды көрген. Сол атылғандардың ішінен аман 
қалған Доман ақсақал өзінің еріксізден жазала-
ушы отрядқа жолбасшы болғанын, жазғытұры-
мғы жолда аттарды батпақтатқаны үшін жазаға 
кесілгенін айтады. 

Сол күндері Қосдоңғал-Күйгенсайда 9 адам 
атылған. Күйгенсайда мұнан басқа жеке-жеке 1 
ақсақал, 1 бозбала, 1 қарт ана және Сақай есімді 
жас келіншек атылған. Сол маңда мұғалімдік 
етіп, кейін ГПУ қызметкер і бол ған Нұржан 
Мең ісов оларға қоса Сақайдың бір жастағы 
баласын да атып кеткеніне куәлік береді. 

Шет ауданында ғы с о й қ а н қ ұ м а р 
белсенділердің бірді-екілі атып кеткендерін 
ауызға алмағанда, топтап кісі атудың бір жағ -
дайы аудан орталығына жақын, ел аузында 
«Қанды қара төбе» деген атпен қалған жерде 
1931 жылғы тамыз айының орта шенінде болды. 
Бұл оқиғаның куәгері - қарт ұстаз, елдің сыйлы 
ақсақалы Жұматай Құтжанұлы. 1991 жылдың 
жазында осының негізінде телефильм түсірілді. 
Оққа байланғандардың дені Иман-Жолбарыс 
ауылының азаматтары. Ашынған халықты аж-
даһа. ГПУ-дің апдына салып беруші Төлеубай 
деген сұм белсенді бол ған . Оның жан 
түршіктірерлік қылықтарын ел күні бүгінге дейін 
шошына еске алады «Аузыңды аштың — атыл-
дың» қағидасын өмірге енгізген жалғыз Голоще-
кин, Голюдовтар емес, өз арамыздан шыққан 
жынды сүрей, бір күндік тірлігі үшін арын сатқ-
ан белсенділер де аз болмаған (Колбиншілер де 
арамызда әлі жүрген жо қ па?!). 

Бұл жолы тұтқынға алынған 29 адам еді. 
Қамалған түрмесі — аудан іргесіндегі Ақсу кол-
хозындағы шым үй. Өлім жазасына кесілген 
бұлардың ішіндегі Талпақтың Ахметжанының 
соңғы тілегі — ақырғы намазын оқу екен. Сәжде-
ге бас ұрып отырған Ахаңды ГПУ Сычевтың 
сеніміне кірген Семененко деген атып салған. 
Жараланса да жығыла қоймай, намазын жалға-
стырған қасиетті ақсақалды осы елдің бір еса-
лаңы қылышпен шауып жіберген. Сычев сол кез-
де қызметке жаңа ілігіп жүрген бір ж і г і т т ің 
шекесіне тапаншасын тіреп, тұтқындарды атқ-
ызған. Еріккен белсенділердің бірі Ақбота 
Түсіпбекті Аюлы тауына жалғыз өзін апарып, 
қинап отырып атқан. 

1930 -31 жылдардағы зорлық -зомбылық 
шегіне жетті. Өзі де мапсыз қалған қазақты енді 
ешқайда ауып кетпесін дегендей қолда қалған 
бірен-саран жылқысын топ-тобымен айдап 
әкеліп, «маңқа» деген сылтаумен атып жатты. 

Бұл қырылған жылқы етінен ашыққан елдін 
алуына қатаң тыйым салынып, ет бензин 
құйылып өртелді. Ірі түгіл орташа байлар та-
усылып бітсе де, «байшыкеш, құлақ» деген 
желеумен жұрттың күнкөрістіқ бірер қара-
сын тартып алу одан әрі жалғаса берді. Ірі 
байлардан тәрк ілен іп , басқасынан бай, 
құлақ, не солардың құйыршығы деп тартып 
алынған малға ие ж о қ еді . Бұл жағдай сан 
мыңдаған малдың аз уақыттың ішінде құрып 
кетуіне әкеліп соқтырды. Көзі көрген үлкен-
дер Орыс өлген, Аршалы маңына тәркіден 
жинақталған малдың бір жаздың ішінде жо-

ғалып тынғанын айтады. 
Қырсыздықпен қоса шаруашылықты 

қайта құру жұмыстары да жүргіз ідді . 
1930 жылы кейін Нұраталды деп аталғ-
ан Қошқарбай совхозы ұйымдасты-
рыдды. Келер жылы Нұраталды совхо-
зынан Шет совхозы бөлініп шықты. 
Бұлардан б а с қ а аудан көлемінде 
Ақшоқы, Қарғалы қосалқы шаруашы-
лықтары пайда бодды. Мұның өзі біраз 
жұрттың аштықтан аман қалуына се-
белкер болды. 

1932 жылы а у д а н д ы қ партия 
комитетінін I хатшылығын М.Байбоқышев, 
аудандық атқару комитетінің төрағалығын 
Қуанышев атқарды. «XX ғасырда өмір сүру-
ге тиіс емес» көшпенді ел 1932 жылдың аш-
тығына қойдай айдалып келе жатты. 

Статистикалық мәліметтерге қараған 
да, Шет ауданында 1926 жылы 48311 
қазақ болса, 1932 жылы содан 36568 

адам қалған. Ал, 1933 жылы бұл көрсеткіш 
5021-ге дейін төмендеген. 1930 жылы «бай -
құлақ» деп айдар тағылып, қуғынға ұшыра-
ғандардың саны аудан бойынша 76 адам 
болса, 1931 жылы олар 325-ке жетіп, 1932 
жылы, яғни халықта дым қалмаған шақта 400 
болып шыға келіпті. Архивтегі бұл деректер 
белсенділер тарапынан тап жауларын құрту 
жоспары асыра орындалып, елдің шексіз 
қуғын-сүргінге түскенін көрсетеді. 

Өздерінің естеліктерінде Е.Мұхамеджа-
нұлы босқан елдің соңынан еруге жарамай 
қалған бойжеткен қыздың жанып тұрған отқа 
құларман боп теңселіп отырғанын, Қ.Жана-
сылов бір қорадан адам сүйегін күреп шыға-
руға тура келгенін, Сарыөзекте шашылған 
мүрде сүйектері талай жыпдар шөп шаптыр-
ма ғанын ж а з а д ы . Қарт ұстаз Сухибек 
Әбдірайымов Бөгілі ауылының 150 үйінен әр 
түтінде 1 ғана адамнан 37 үй қалғанын, ал 
Қ а й ш а шешей ек і үй тола өлікт і ұраға 
көмдірген совхоз директоры Соловьевтің 
тірі қалғандарды қапқа салғызып, суға лақ-
тыртқанын айтады. К.Аяпбергенұлы кісі етін 
жеу оқиғаларын көргенін жазады. 

Аудан орталығы Ақсу-Аюлыда тамақ 
іздеп келген аштардың өлігі ұйіліп жатқан. 
Әуелгіде бұларды жерошақтай көр қазып, 
Бақай бейітінің маңына жерлеген екен. Онда 
400-ге тарта адам жерленген. 70-жылдары 
бұл зұлматтың ізін жасыру үшін сол жерге 
автобаза салдыртып, қабірлер үстінен маши-
на жүргізіп қойды. Сол сияқты ГПУ-дің ескі 
үйінің артындағы сайға да көп адам жерлен-
ген екен. 1960 жылдардың орта шең інде сол 
жерге егін екпесе де қасақана жыртқызып 
тастады. 

Осы күнгі көп бейіттің (ішіндегі бір шұңқы-
рға 425 адамның бірден көмілгенін Ж.Ыбы-
шұлы, Ж.Құтжанұлы, Ш.Жұқанұлы секілді 
ақсақалдардан естіп-білген осы жердің ел-
жұрты 1997 жылы қ ұрбандардың басына 
көктас орнатты. 

Қазіргі салық инспекциясының кеңсесі 
1932 жылы балалар үйі болған. Сол ғимарат-
тың іргесіндегі үй орнындай шұңқыр 1955-56 
жылдарға дейін өлген балалардың сүйегіне 
толы болатын. Кейін бұл шұңқыр бітеліп, үсті 
асфальттандырылып тасталды. 

Осы күнгі Жарық станциясына теміржол 
құрылысын ж ү р г і з у үшін жинал ған 
жұмыскерлердің дені қазақтар екен. Жағдай 
ауырлаған шақта басшылар жұмыскерлерін 
тастап тайып отырған. Көліксіз, ас-сусыз 
қалған 200-ден аса адамның осы жерде 
қырыл ғанын Маясар а қ ы н н ы ң баласы 
Әбдіғұл ақсақал айтып отыратын. 

Халық аштан қырылып жатқанда аудан-
ның бірінші басшысы М.Байбоқышев қара-
ша айыңда жұмысын тастап, өз бетімен кетті. 
Сот, прокуратура, милиция бастығы деген-
дер із-түзсіз жо ғадды. Ауатком төрағасы 
Қуанышевтің арақ ішіп, серуендеуден қолы 
босамады. Аш халыққа үкімет кеш те болса 
босатқан 150 тонна балықты тасып әкелуді 
де ұйымдастырмады. Ал, Нілдіде 1932 жыл-
дың жазында тартып алынған малдан жина-
лған 100 мың тонна ет шіріп кетті. Осы бор-
сып бара жатқан етті үлестіруге тыйым са-
лынып, қол жайып барғандар күзетшілердің 
қаһарына ілікті. 

Халық аса қиналған осы тұста жоғарыдан 
жеткен азын-аулақ азықты жұртқа жеткізе 
үлестіріп берген Рамазан Жексенбайұлы, 
Монғолиядан мал айдап әкеліп, оны елге 
бөліп беруді ұйымдастырған Алтыбай Нақы-
пұлы ардагер ақсақалдардың мәңгі есінде. 

(Жалғасы бар). 

Орталық Қазастана.-1998.- 10 қазан.-6 б. 



Шежірелі Шет 
Кәмел ЖҮНІСТЕГІ 

(Соңы. Басы өткен санда) . 

1933 жылы жазда басшысыз қал-
ған ауданға партия ұйымының 

бір інші х а т ш ы с ы болып М. 
Мұстафин келді. Босып кеткен жұртты жи-
нап, ел іргесін көтеру шаралары жүргізілді. 
Еңсес і түскен елд ің көң і л і н аулап, 
өміршеңдікке талпындыруда халық ақында-
ры М.Жапақұлы, Ж. Битуұлы, Қ. Бодыкұлы 
ерекше еңбек етіп, камкөң ілдерді сөзбен 
жебеп, әнімен демеді. 

Аудан алгаш кұрылған кезеңнен бастап 
жас буынның да, ересектердің де оқып білім 
алуы қатты ескерілді. Ауданның алғашқы оқу 
бөлімінің меңгерушілері болып Қ .Сәрін-
жіпов, Малыбаев, Ә.Балғабаев, Жексен -
біұлы, Ж.Ыбышұлы,т.б. істеді. Сол кезде ел 
арасында сауатсыздықты жою бағытында 
жұмыстар жүрг із іле бастады. Ұ р д а - ж ы қ 
белсенділер мұғалімдерге де қысым жаса-
ғанын Ж.Ыбышұлы өз естелігінде жазады. 
Бір белсенді "молоток" деген сөзді «Моло-
тов» деп оқып, мұғалім түзетсе «Сен Моло-
товтың атын әдейі айтқызбайсың» деп жала 
жауып, ақыры оқытушы қашып құтылуға 
мәжбүр болған. 

1934 жылы тұңғыш МТС Айғыржал кол-
хозында ұйымдастырылды. Оның алға-
шқы басшысы Н.Жарқынбеков, алғашқы 
тракторшысы С.Туғанбаев болды. Алға-
шқы ХТЗ тракторын Ш.Көсембаев алып 
келген. Мұнан кейін «У-2» маркалы трактор-
лар келіп, колхоздардағы қол еңбегі біраз 
жең ілденіп, елдің көң іл-күйі көтеріле түсті. 

1934 жылы аудандық партия комитетінің 
хатшысы болып М.Есенжолов , ауатком 
төрағасы болып Т.Сүлейменов істеді. Елмен 
санаспай, жо ғары жақпен келіспей 1934 
жылы маусым айында аудан орталығын Ай-
ғыржалға көшірд і . Өрескел қылығы үшін 
екеуі де орнынан алынып, аудан орталығы 
қазан айында Аюлы баурайына келді. Аудан 
басшылығына Ә.Тоқтаров, Қ.Бекболатов-
тар тағайындалды. 

1933-34 жылдары ег ін жа қсы шы қты . 
Дегенмен елдің жағдайы өте ауыр еді. Ар-
хив (ф 5 оп. I) 1934 жылы Шет совхозының 
жұмыскері Ж.Мұқабаевтың нан сұрағаны 
үшін таяқ жегенін растайды. Сол архив (р. 
5, оп. №3, 70) «1934 жылы ауданда жылқы — 
840, сиыр-1598 , қой-2186 , түйе-125 бол-
д ы . Райзо Р.Жексенбаев»,—деп салқын 
мәлімет береді. 

Қазақстанда аштық тым ұзаққа созыл-
ды. Зейнеткер мұғалім Т.Нұрмұханов 1943 
жылы өзін ФЗО- ға салып жібергенін.Сәтба-
ев қаласындағы ФЗО-да үт, наурыз, сәуір 
айларында 60-тан астам қазақ баласының 
аштан қырылғанын айтады. 

1936 жылы алғашқы сайлау өтті. Ашынғ-
ан ел бұл жолы қатты бақылауға алынып, 
жер-жерге өкілдер жіберілген. Өк ілдердің 
талайы жазықсыз жандарды ГПУ-ге т із іп 
беріп, талайы «тәртіпке шақырылды». «Еркін 
сайлау» атып-асып, ашаршылықтан қалған-
ның ес ін ж и ғ ы з б а й е ң і р е т і п , естиярын 
Сібірге ала жөнелді. 

1937 жылы адам құқын бұзу әбден шепне 
жетті. Қанқұйлы белсенділер тағы да бас 
көтеріп, нақақтан ұстатып жіберу тәртіпке 
айналды. 14 жасынан Спасск жұмыскер і , 
ж ұ м ы с ш ы л а р д ы ң «Жас ж ү р е к » ұ й ы м ы н 
құрған, 1917 жылы Спасск совдепі төрағасы-
ның орынбасары, Колчак тұтқыны, 1919-22 
жылдары Спасскі ревком төрағасы, Респуб-
ликалық Еңбек қорғау халық комиссары, 
«Тілші» газетінің редакторы, Қазақ театры-
ның директоры болған жазушы жерлесіміз 
Бектің Орынбегі де оққа байланды. Шеттен 
шыққан Жоғарғы Кеңестің депутаты А. Қас-
пақбаев, Жер комиссары Н. Сырғабеков, 
Халық ағарту комиссариатының бөлім бас-
тығы І. Ахметов, белгілі ақын, молда К. Хан-
батырұлы опат болды. 

20 -жылдар б а с ы н д а ғ ы ең а л ғ а ш қ ы 
мұғалім, «Ғалия» медресесінің түлегі, ақтар-
д ы ң Қарқаралыда ғы қанды қыр ғынынан 
қашып құтылған А. Әбдірайымұлы да атылып 
кетті. 

Аудан басшыпары Ә.Тоқтаров, Қ.Бекбо-
латов «халық жауларының» т із іміне ілікті. 
Ұсталғандардың ішінде ауатком хатшысы 
Р.Жексенбаев, мұғалім Қ.Жексенбин, халық 
соты С.Жақыпов, О.Жандығұлов, Е.Сауран-
баев, Т.Омаров, Ә.ТІлегенов, Р.Өскенов, 
А.Талов, т .б. көптеген азаматтар бар еді. 
Кәріліктен жүре алмай отырған Өкпе молда-
ны керегеге салып вкеліп, түрмеге қамады. 
Әбдікерім, Оспан қожа, т .б. діни адамдар 
құртылып жіберілді. 

1937 жылдың 16 желтоқсаны күнгі Қара-
ғанды о б к о м ы н ы ң №37 о т ы р ы с ы н ы ң 
шешімімен Шет ауданында 1500 тиражбен 
«Социалистік табыс» атты газет шығаруға 
рұқсат етілді. Газеттің алғашқы басшысы 
Б.Рсаев ұйымдастыру кез інде-ақ ұсталып 
кетіп, оның редакторлығына Ж.Ыбышұлы 
тағайындалды. Аудандық газеттің 60 жыл-
д ы қ тарихында Н.Нұршинов, Қ .Түс іпов , 
Б.Атшабаров, І.Тәженов, З.Әлікеев, Е.Лұқ-
панов, Қ.Орынбетов, Б.Мекеев, Қ.Бижанов-
тар редакторлық қызмет атқарып, заманның 
қиын тұсында ел мүддес ін қор ғай білді . 
Ауданымыздың айнасы — «Ақадыр таңы» 
газетінде М.Хасенов, Р.Сүлейменов, Т.Май-
бас жемісті еңбек етті. 

1938жылдың 21 мамыры күнгі обкомның 
шешімімен ауданның I хатшылығына С.Ха-
митжанов , о н ы ң орынбасарлы ғына 
Ж.Мұстаяпов пен Ж.Жүсіпов тағайындалды. 
Ауатком төрағасы болып Теміров, аудандық 
оқу бөлімінің мең герушіс і Ж.Мүлк ібаев , 
аудандық сот (ф. I оп I, д 43) Б.Ағыбаев, 
аудандық НКВД бастығы болып білімі бас-

тауыштан төмен Б.Қалабаев тағайындалды. 
«Жау» іздеу жалғаса берді. НКВД бастығы 

Б.Қалабаев жергілікті халықты сергелдеңге, же-
келеген адамдарды қатты қинауға салды. Ж.Ы-
бышұлы өзінің естелігінде басына қатер төнген 
ел коммунистері Қалабаевтың зорлық-зомбы-
лығын айтып ЦК-ға арыз жолдап, одан Севрю-
гин деген келгенін жазады. Қылмысы мойнына 
қойылар болған соң Қалабаев өзін-өзі атқан. 
Оның сейфінен халық жауы ретінде ұсталар 114 
адамның тізімі шыққан. Оның бәріне де "бай", 
«молда», т.б. айдар таққан құжат дайындалған. 

1939 жылы аудандық партия комитетін ің 
басшылығына Р.Жантасов, оның орынбасары 
болып Жаңабеков, ауатком төрағалығына Г.Же-
кеев келді. Елді тітіреткен НКВД бастығы Қала-
баевқа қарсы аудан азаматтарының ұйымдасуы 
жаңа басшы Р.Жантасовқа ұнай қойған жо қ . 
«Жұмысқа қарсы келеді» деген сылтаумен 

ауданның көрнекті азаматтарын басқа ауданда-
рға ауыстырып жіберуді облыс басшыларының 
алдына қойдьі. Бұл жағдай ішінара іске аса да 
бастады. Келесі партия конференциясында сөз 
алған А.Нақыповтың ізімен жарыссөзге шыққан-
дар Р.Жантасовты сынға алып, тізімнен сызып 
тастады. 

1940 жылы аудан басшылығына С.Қоянба-
ев пен С .Оразбеков сайланды. Әртүрлі 
естеліктерде Қоянбаев пен Жекеевтің мал ба-
сын жалған ақпармен көбейт іп , алда келер 
Қазақстанның 20 жылдығында орден алу үшін 
жанталасқаны айтылады. Кертартпа әрекеттері 
әшкереленген С.Қоянбаев 15 жылға, Ғ.Жекеев 
12 жылға сотталған. 

Ұлы Отан соғысына ауданның 18-45 жас 
аралығындағы азаматтары алынды. Соғы-
сқа кеткендердің көпшілігі қайтып орал-

мады. Кескілескен ұрыстарда ерлік істерімен та-
нылған А.Тілеулин, генерал К.Бошаев, Б.Байза-
қов, Ж.Құтжанов секілді азаматтар ауданның 
мақтанышы. 

Ұлы Отан со ғысына қатынасу туралы 
жұртшылық арасындағы пікір бірдей болды деу 
тарихқа қиянат. 1916 жылы патшаның әскер алу-
ына қарсы болған елдің 1932-37 жылдардың 
сүмдықтары түңілткен азаматтарының талайы 
әскерге барудан қашып, топ қ ұрып , елсіз 
мекендерді паналады. Кейде оларды қуу ға 
шыққан жазалаушы отрядтары арасында қақты-
ғыстар да болып түрды. Бірақ белгілі мақсатты 
топ құра алмаған олар әр қилы жағдайларда 
қолға түсіп, айып батальондарына жіберіліп 
жатты. 

Тылда қалған елдің жұмысы да, тұрмысы да 
тым ауыр болды. Бар жұмысты қарттар, әйел-
дер мен балалар атқарып, арыған көлікпен соқа 
айдап, егін салды, масақтеріп, шөп шапты. Сол 
кездег і аудандық газет «Аудан жұртшылығы 
танк колоннасын жасау қорына 499 168 сом 
ақша берді. Жүздеген дана жылы киім, ондаған 
тонна азық -түл ікт і Қызыл Армия қорына 
жіберді» деп жазды. 

1942 жылы аудан басшылығына С.Ержанов 
келді. Ауданда осының алдында болған мал 
басының сақталуы туралы мәселе облыстың 
ауданды тікелей назарында ұстауына әкелді. 
Шет ауданының мал шаруашылығы мәселесі 
облыстық деңгейде қайта-қайта қаралып жат-
ты. Облыс Шет ауданындағы мал шаруашылығы 
жағдайын түзеу үшін кадр мәселесімен ерекше 
шұғылданған (ф.І т. 102-іс). 1943 жылдың соңын-
да колхоздарды ірілендіру ойластырылды. 

1942 жылы Ақадыр мен Ақшатау кеніші ара-
сында көтермежол сапына бастады. Соғыстың 
ауыртпалығына, елдегі жағдайдың қиындығы-
на қарамастан салынған жол пайдалану ға 
уақытында берілді. 

Соғыстың аса қиын кезең і , алғашқы тұсы-
ның өзінде үкімет оқу-тәрбие ісіне қатты көң іл 
бөліл, обкомның бюросында қарады. 

1943 жылы ауаткомның төрағалығына М. Ра-
қымбеков келді. 

Жағдайдың аса күрделілігіне қарамастан 
обком облыс көлеміндегі ақын-жазушылармен 
жұмысты жа қсарту туралы, а қындар 
Д.Әлімбаевты, М.Жапақовты, Ш.Қошқарбаев-
ты қамқорлыққа алу шараларын бекітті (Хатта-
ма №228.1.1943). Осы жылы Қазақ Республика-
сында тұңғыш рет ақындар айтысы өт іл , 
жерлесіміз Маясар Жапақұлы I орынды, Кенен 
Әзірбаев II орынды алды. М.Әуезовтың басшы-
лығымен «М.Жапақов» деген деректі фильм 
түсірілді (Алматы мемлекеттік архиивінің қорын-
да бар). Маясар ақынның сазгерліг іне көң іл 
бөлініп, әндері күйтабаққа жазылды. 

1944 жылы, соғыстың шешуші кезең інде, 
халықтың саяси өмірге ынтасын арттыру мақ-
сатында Ақшатау кен ішінде газет шы ғару 
мәселесі қолға алынды. Осы жылдың үт айының 
17-сі күнгі обкомның шешіміне сәйкес Ақшатау 
кенішінде жұмыскерлерге арналған газет шыға-
рыла бастады. 

1944 жылдың шілде айында аудан басшы-
сы С.Ержанов партиялық оқуға барамын деп 
өт ін іш бер іп , тамыз айында «науқастығы» 
себепті жұмыстан босады. Ырақ бұл мәсепе 
жыл өткен соң «Советтік Қарағанды» газетіндегі 
«Ержанов партия линиясын бұзды» деген мате-

риалдан соң қайта қаралды. Бірақ, мұндай ай ғ -
ақты жазған Абылқасовтың өзі жазаланып, ал 
аудан бойынша біраз былыққа барған С.Ержа-
нов сөгіспен ғана құтылды. 

Ж ұмысқа жарамды еркек кіндікті тегіске 
жуық соғысқа алынған, күш - қуаты 
әлсіреген колхоздардың жағдайы сол 

кездегі аудан басшыды Н.Алпысбаевты жо ға-
рғы жақтың алдына егістіктің міңдетті жоспарын 
азайту туралы мәселе қоюға мәжбүр етті. Бірақ 
облыстық комитет мәселені бұлай шешуге 
рұқсат бермей, аудан басшысына қатаң ескер-
ту жасады. 

1945 жылы халықты әбден титықтатқан со-
ғыс та аяқталды. Соғыстан жарымжан болып 
оралғаны да, жалғыз боздағын сарғая күткен 
ана да, бес жыл хабарсыз болса да үмітін үзбе-
ген келіншек те бар қайғы қасіреттерін ұмытып, 
ұлан-асыр қуанышқа бөленіп, әр ауылда әр үй 

қ а з а -

нға барын салған той болды. 
Соғыс кезінде орныққан, бар күшті жинақ-

таған мобилизациялық қатаң тәртіп, соғыстан 
кейінгі дәуірде де сақталды. Қираған шаруашы-
лықты қалпына келтіріп, экономикасын дамыту 
үшін тек өз күші мен мүмкіндігіне сенген мем-
лекет үшін бұл қажеттілік те еді. 

1947 жылы аупарткомның бірінші хатшылы-
ғына Ш.Дулатов, орынбасарлығына К.Рақым-
жанов тағайындалды. Ауатком төрағасы болып 
Ж.Асқаров бекітілді. 

Ауданның жаңа басшысы Ш.Дулатов шару-
ашылық пен мәдениетті біраз көтеру үшін ауда-
нға көмек жасау керект і г і туралы мәселе 
көтерді. Оның ұсынысы бойынша облыстық ке-
ңес пен обкомның қаулысы шықты (30. XII. 1947 
ж.). 

Соғыстан кейінгі қиындықтан есін енді жия 
бастаған ел мәдени шараларға да көң іл бөліп, 
ауданда ақындар айтысы өткізілсе, 1950 жыл-
дың 15 тамызы күні облыстық ақын-жазушылар-
дың кеңесі болып, онда жерлесіміз Әуезхан 
Көшімұлы баяндама жасады. Бұл кеңеске 1943 
жылғы тұңғыш республикалық ақындар айтысы-
ның жең імпазы Маясар ақын, талдылық Жәкен 
Битуұлы қатынасты. 

1950 жыпы колхоздарды ірілендіру мәселесі 
қайта көтерілді. Колхоздарды қосып, ірілендіру 
процесі 1951 жылы ғана аяқталды. 1950 жылы 
жасалған біріктіру туралы кейбір жобаларға 
өзгерістер де енгізілді. Ірілендірілген колхоздар 
шаруашылығын әрі қарай дамыту, халықтың әл-
ауқатын жақсарта түсу негізгі мәселе болып 
қала берді. 

1950 жылдың желтоқсан айында сол кездегі 
а у д а н д ы қ партия к о м и т е т і н і ң . I х а т ш ы с ы 
Ү.Елеусізов жұмыстан босатылды. Ауданның 
басшысы қызметін бір жылға ж у ы қ II хатшы 
А.Сатанов атқарып келді. 1952 жылдың басын-
да аупартком басшылыына М.Рамазанов, ауат-
комның төрағалығына А.Тәлкенов келді. 

1953 жылы Сталиннің қайтыс болуы мемле-
кет бойынша бір ізге түсірілген шаруашылыққа 
да , қалыптасқан идеология ға да ө з г е р і с 
енгізген жоқ . Ауыл шаруашылығының техникаға 
зар екеңдігі сезіліп тұрды. 1952 жылы алынған 
астықтың 1953 жылдың наурыз айына дейін бас-
тырылуы соның айғағы. МТС-та тракторлар да, 
тракторшылар да жетіспеді. Ірілендірілген кол-
хоздардың аудан бойынша 15 басқармасы 
ауыстырылды. 

1953 жылы мал басының өсу қарқыны да 
ерекше еді. Міне, осыны негізге ала отырып ірі 
қараны 1480 басқа, түйені 680, қой-ешкіні 109 
мың, жылқыны 5870, түйені 680 басқа жеткізу 
көзделді (ГАКО. Ф. I. п. Т. I. 458-іс, 136-бет). 

1950 жылы аудан басшылығына Қ.Кенжеба-
ев, орынбасарлы ғына А .Алшынбаев пен 
Қ.Тұрлауов, ауатком төрағалығына Ө.Кұлмаха-
нов тағайындалды. 

1953-54 жылғы қыс аса ауыр болды. Қыс 
айында қатты жаңбыр жауып, артынан болған 
аяздан жер бетін қалың мұз жапты. Тебінге 
түсер жылқы мен қой тұрып қалды. Аудан бас-
шысы Қ.Кенжебаев аса сенімді адамдардан 
колхоздардың әр қыстағына көмек етер өкіл 
жіберіл, күндіз-түні өзі аралап, тікелей көмек 
ұйымдастырды. 

1954 жылы тың игеру науқанына патриоттық 
сезіммен келген комсомолдардан басқа сот 
жазасынан жалтар ған қ ы л м ы с к е р л е р , 
шовинистік пиғыл арқалағандар ағылып келді. 

Бұл процесс Қазақстандағы қазақтар са-
нының 29 процентке азаюына әкелсе, Шет 
ауданында да орыс халқының басым болып шы-
ғуына әкеліп соқтырды. Орысшаға шорқақ қыз-
меткерлер жұмыстан кетуге мәжбүр болды. 
Аудан орталығының өзінде мәдени шаралар, 
даталы күндердегі концерттер тек орысша, тек 
орыс әндерін орындаумен өткізіліп жатты. Ха-
лықтың діліне, тіліне, дініне орасан зор нұқсан 
келтірілді. Жаппай жер жырту мал өрісін тарыл-
тып, мал басының өсуін тежесе, екінші жағынан 
табиғаттың тозуына әкеліп соқтырды. 

1955 жылдан аудан шаруашылығына С.Ос-
панов басшылық етті. Бірі келіп, бірі кетіп жатқ-
ан келімсектер шаруашылықтың бірқалыпты 
жұмыс істеуін бұзып, нұқсан келтірді. 

1957-60 жылдар ішінде ауданның партия 

комитетінТ.Төреғожин, Ө.Кұлмаханов, М.И-
машевтар басқарды. 

Жиырма жылдың ішінде коммунизмнің 
негізін қалау жоспарын ұсынған Н.Хрущев 
1960-61 жылдары колхоздарды совхоздарға 
айналдырды. Жиырма жылда коммунизм ор-
натушылар елдіҢ жеке меншіктегі бірөр қара-
сына қырғидай тиді. Көкөніспен айналыспай-
тын, айналысса да ойдағыдай өнім бермейтін 
қуаң даланы мекен еткен қазақ халқына бүя 
қосымша ауыртпалық әкелді. Малын тартып 
алып жатқан азаматтар арасыңда наразылық 
туындап, өз малын өзі құртып жіберу, сойып 
тастау етек алды. 

Міне, осы тұста қазақтығынан айырыла 
бастаған қазақтың енді күнкөріс малынан да 
айырылғанын көрген жастар арасында үкімет 
саясатына қарсылық туындады. Ауданның 
комсомол комитетінің қызметкері К.Жүнісов, 
З.Игіліковтер 1960 жылдан бастап Қазақстан-
ның оннан астам қаласындағы студенттермен 
байланыс жасап, «Жас қазақ» ұйымын құрып, 
ЕСЕП-ті (Елін сүйген ерлер партиясын) қай-
та туғызуға күш салды. Партиялық жарғысы 
мен бағдарламасын дайындады. 1963 жыл-
д ы ң желтоқсан айында бұл топ тұтқынға 
алынып, саяси айыл тағылып, сотталып 
кетті. 

1962 жылы партияның өндірістік сала 
бойынша бөлінуіне орай бір ғана Қараған-
ды облысында екі обком өмір сүрді. Шет 
ауданы Ақтоғай ауданымен қосылды. 1964 
жылдың қараша аиында Н.Хрущевтің орны-

нан кетуіне байланысты мемлекеттің жаңа 
басшылары қайтадан өзгерістер жасады. 
Соның нәтижесінде Шет ауданы қалпына 
келтірілді. Аудандық партия комитетінің I хат-
шылығына К.Дүйсенбеков, орынбасарлығы-
на З.Исағұлов сайланды. 

Халықтың бейбіт те тыныш өмір кешіп, ел 
ырысы бір шама толған шақ осы 70-ші жыл-
дар. Аудан орталығында жаңа көшелер бой 
түзеп, тұрмыс комбинаты, универмаг, мек-
теп, ІІБ ғимараты, райком үйі, мейманхана, 
монша салынды. 1967 жылы аудан орталығы-
на жоғары кернеулі электр жүйесі тартылды. 

1972 жылы Шет ауданының шаруашылық-
тары а с т ы қ тапсырудың төрт жоспарын 
орындап, құрметке бөленді. 

1973 жылы Шет ауданынан Ақадыр жеке 
аудан болып бөлініп шықты. Ақадыр ауданы-
на Ақшатау, Ақжал, Жамбыл кеніштері, 40 
жылдық, Босаға, Ақадыр , Қарабұлақ, Ақша-
ғыл, Кеншоқы совхоздары берілді. Осы тұста 
Шет ауданына Жаңаарқа ауданынан Про-
сторный, Красная поляна, Бұрма совхозда-
ры қосылды. 

Шет ауданы жаңадан құрылған Жезқазғ-
ан облысының экономикасы дамыған ең ірі 
ауданына айналды. Ауданның құрамында 7 
совхоз , 3 асыл текті мал заводы, 2 астық 
қабылдау пункті шаруашылықты өрістетуге 
жұмыс істеді. 

Жастар арасында спорт өнерінің дамуы-
на қазақша күрестен Орта Азия мен Қазақ-
стан чемпионы С.Демесінұлы, Ж.Ақыжанов, 
Қ.Мусин, А.Қызылов, С.Жанасыловтар ерек-
ше үлес қосты. 

Аудан мәдениеті де әрістей түсті. Аудан-
д ы қ мәдениеі бнлімін басқарган Төлеубай 
Өбдіғалиүлының ұйымдастыруымен аудан-
д ы қ халық театры құрылып, оның жақсы ба-
стамасын А.Мұқашұлы, бүгінде Г.Ахметтегі 
лайықты жалғастырып келеді. 

Қазақ елін қазақ билеуі керек деген ұран 
ту боп көтерілген 1986 жылғы желтоқсан 
оқиғалары кезінде Алматы, Қарағанды, Же-
зқазған қалаларындағы шерулерге қатынас-
қан Шеттің жастары да жазықсыз жазалауға 
ұшырады. 

Аудан халқының ұлт мәдениетіне деген 
ұмтылысы өрістей түсті. 1987 жылы облыста 
тұңғыш рет тоғызқұмалақ ойынынан жарыс 
Ақсу-Аюлыда өткізілді. 1989 жылы республи-
ка аудандары ішінде бірінші рет Наурыз 
мерекесі осында тойланса, сол жылы Маясар 
ақынның 110 жылдығы, 1990 жылы Қыздарбек 
күйшінің 140 жылдығы тойланды. Одан басқа 
Ағыбай батырдың, Шортанбай жыраудың, 
Сәкеннің мерейтойлары өткізілді. Т.Есенбе-
к о в т ы ң шаруашылы ғының нег і з інде 
бүркітшілердің салбуырыны ұйымдастыры-
лып, оған алыс шетелдердің бүркітшілері де 
қатысты. 

1989 жылы қараша айында Аюлы тауының 
басына телемұнара орнатылды. 

Еліміз тәуелсіздік алған тұста, 1992 жылы 
осы жердің тумасы Қ.Медиев ауданға әкім 
болып тағайындалды. Осы тұста мемлекет 
көлемінде жекешелендіру процесі өрістеп 
жүре берді. 1997 жылы Қарағанды, Жезқазғ-
ан облыстарының бірігуіне байланысты Шет 
пен Ақадыр аудандары қосылды. біріккен 
ауданның әкімі болыл К.Сарханов тағайын-
далды. Бұл күндері жаңа әкімнің басқаруы-
мен аудан басшылығы, қо ғамдық ұйымдар 
Елбасымыз Н.Назарбаевтың Қазақстан хал-
қына Жолдауларында тұжырымдал ған 
міндеттерді жүзеге асыру бағытында тыңғы-
лықты істер атқаруда. Басты назар жалақы 
мен зейнетақыны мерзімінде төлеу, ауыл эко-
номикасын көтеру, шағын және орта бизнесті 
дамыту сияқты басты мәселелерге аудары-
луда. 

Ерте заманнан ата-бабасы осы өң ірді 
мекен еткен шежірелі Шет жұртының 
соңғы 70 жылдағы қысқаша тарихы 

осындай. Аудан халқының тарихы — қазақ ха-
лқының тарихының бір бөлшегі. Аудан халқы 
— қазақ халқының қуанышына шаттана біліп, 
қасіретіне ортақтасып, басына не тауқымет 
түссе де әділетті Алла берер келер шақтан 
үмітін үзбеген қасиетті де киелі ата-бабаның 
ұрпағы. 

Келер шақ берекелі бақыт әкелгей! 

Орталық Қазастана.-1998.- 14 қазан.-6 б. 


